
یئییب – ایچمک انسانین ان ضروری هابئله گرکلی فریضه لریندن دیر . ابتدایی انسانلاردان توتدو بو گونکو تمدنه اییه چیخان انسانلار یئییب – ایچمه یه همیشه احتیاج لاری اولموشدور . یئییب – ایچمکین بزه یی اولان دوز ، چورک و سو باشقا یئمک لرین هابئله ایچمک لرین آتالاری کیمی محسوب اولورلار . اولار بیلر کی انسان گونده یئییب – ایچدییی نعمت لردن چیری یه اما هئچ زامان چورک ایله سودان چیریمک اولماز . چورک لرین هامیسینین گئچمیشده نه تهر بیشیریلدییندن دن آز – چوخ بیلگی لر الده اولسادا ، بوگون اونلاری ماشینی شکیلده بیشیریلمه سی لذتیندن آزالدمیشدیر .ائشیدییمیزه گوره گئچمیشلرده خمیر توتاندا گرک کی دستماز لی اولایدین . خمیری توتاندان سونرا او بیر زامان قالیب اوزون تاپایدی . سونرا ماراقلی دیر کی تندیره قویاندان سونرا لا بیر نئچه دقیقه تندیرده قالیب سوخاری سایاغی اولاردی . اما بوگون تاسف لر اولسون کی چورکه اوقدر شیرین جوش و نه بیلیم آیین – اویون وورورلار کی بیر چوخ لاری قورساق ( معده ) سانجیسینا دوشموشوک . سونونجو گونده نه تندیره سالاندا بیرینجی کونده نی ده چیخاردیرلار ! تندیرلرین یاناجاقلاری گئچمیشده اودوندان علاوه تیکان ، کرمه و سونرالاردا نفت عمله گلندن سونرا مازوت یاهامان قارا نفت اولاردی . آنجاق سونرالار اکثریت ده گازدان فایدالانیرلار. بورادا ایستردیم چورک دن و اونون نووع لاریندان هابئله بیشیریلمه سیندن آذربایجان بولکه سینده دانیشام .
منیم یادیما گلن آذربایجاندا بو چورک لری بو گونده گورمک بیر او قدر چتین دئییل .1- لاواش 2– سنگک 3- کوکه 4-ساج چوره یی 5- کوماش
ایندیده بو چورک لرین نئجه دئییرلر مجموعه لری ده وار کی گئچمیش زامانلاردان دیلده – دیشده گزمک ده دیرلر . مثلا تبریزین هنده ورینده اولان اسکو چوره یی یا هامان لاواشی او یئمه لی چورک لردن حسابلانار. یا بو گون تبریزه یاپیشان آخماقیه کندینین چوره یی هله ده بو گون آدینان تانینار .
قالدی کوکه . کوکه اوزو نئچه نووع دان عیبارت دیر : یاغلی کوکه ، سومو ( یاوان کوکه ) ، ایشلی کوکه ، کوماش
یاغلی کوکه لرین بو گون جوره به جوره سی هابئله شکیل به شکیلی بازاردا کورنمک ده دیرلر . اونلار گیرده هابئله بیضی شکیلینده بیشیریلسه ده سفارشی اولاراق گاهدان اونلارا توخوم ویریلیب اوندا توخومالی و گاهدان ایسه یومورتا دا وورارلار کی داها یئمه لی اولسون لار . بونلارلا برابر باشقا بیر شئی لرده ووراردار . مثلا زنجفیل ، ساری کوک و سایره .
1- لاواش : بو گون آذربایجاندا ان چوخ ایشله نیلن چورک لردن دیر . بو چورکچی خانالاردا معمولا دورد نفر ایشلر .1- شاطیر 2- خمیر توتان 3- گونده سالان 4- اوخلوقدا یایان. هله گئچمیش لرده همین چورک چی خانالاردا پادا دا اولاردی. اونون بیشیریلمه سینین طرزی بئله دیر کی ، اونجه خمیری توتوب سونرا بیر آز ساخلایاندان سونرا اونو گونده شکلینه سالارلار . داها سونرا اونو بیر گیرده و صاف تاختا اوستونده اوخلوقلا یاییب ، قالین پارچا ایله ایچی گولشدن عیبارت اولان ساچ اوستونه یاییب ، داها سونرا تندیره یاپارلار . بیر نئچه دقیقه دن سونرا تندیردن چیخاردیب فایدالانماق اولار . بورادا دئمه لی یم کی بو چورکین یاپماسی اوسکو چوره یی ایله تام فرقلی دیر . بئله کی ایندی فایدالاندیغیمیز لاواش لار یئرده جورنه نیلن تندیره یاپیلارلار . آنجاق اوسکو چورک لری کوکه تندیر لری سایاق دوواردا اولارلار . بو تندیرلرین کف لری گرک کی بیشمیش کرپیچ اولا . بو چورک لرین ده یاپمالاری بئله دیر کی خمیری حاضیرلایاندان سونرا اونو اوخلوقدا صافالدیب هر طرفی بیر سایاق اولاندان سونرا تندیره اوزالدیب آلت طرفی بیشندن سونرا یاواشجا اونو چئویریب اوبیری طرفین تندیره سالارلار . داها سونرا هر ایکی طرفی ده بیشندن سونرا تندیردن چیخاردیب فایدالانماق اوچون سون مرحله لرین طی ائدرلر . بو لاواشلارین دا شکلیل لری بیضی یا گیرده نه اولار لار . ماراقلی دیر کی گیرده نه لرینه یاپما دئییرلر . اوسکو چوره یینین تندیری یالنیز ایکی ، نهایت اوچ چورک توتار. بو گون بو چورک لریی سلقه لی بیشیریلمه سی سبب اولموشدور کی مشتری سی همیشه باشینین اوستونده اولسون . اونوتماییم کی بو چورک لره گاهدان توخوما ایله ساری کوک ده آرتیرارلار . 
2- سنگک : بو نووع چورک ان چوخ سئویلن چورک لردن دیر کی گئچمیشلرده اونون اوزونلوغو بیر متر یاریما کیمی چاتاردی . آنجاق بوگون اونلاریندا بویلاری سووا گئدیب چوخ چتین لیک له بیر متیره چاتیر . سنگکی ده اوبیری چورک لر کیمی خمیر توتاندان سونرا کی تاغاردا معمولا اولاردی ( ماراقلی دیر کی گئچمیش لرده ایکی متیر یاریم بویوندا اولان تاغارلارین بیر تیکه اولدوغوندان بیر اورنک بو سطیرلرین یازاری گورموشدو ) تاغار تاختادان اولوب یاریم متیر حدودوندا اوجالیغی ، یئتمیش سانت ائنی و ایکی متیر یا ایکی متیر یاریم بویو اولاردی . معمولا سنگگ پز خانادا اوچ نفر لازیم اولار . بیری سی شاطیر ، باشقاسی چورکی تندیردن چیخاردان و اوچونجوسو ایسه خمیر حاضیرلایان و متفرقه ایشلری گورن اولار . بئله لیکله خمیر حاضیرلاناندان سونرا شاطیر اوندان معین قدر گوتوروب کورکین اوستونه یاشلی اللریندن چکیب سونرا اونو سالیب بیر نئچه دونه الی ایله اونو یئیدست لییب یا داها دوغروسو صافلاییب سونرا کورکی الینه آلیب تندیره اوزالدار . سونرا تندیرین ایچینده اونو داغ خیردا یا چیتمک داشلارین اوستونه سریب کورکی ائشییه چیخاردیب سونرا یئنه بو ایشین تکرار ائده ر . بوندان سونرا اونون امکداشی اوجون بیر گرواشانلا شاطیر تندیره یاخان چورکی لاخلادیب بیر آز سونرا تندیرین قاباغینا چکیب ، بیر آز سونرا قالاندان سونرا الی ایله تندیردن چیخاردیب دوواردا اولان میخ لارا سانجیب یادا یئرده تخته دن دوزولموش صاف یئره سالار . بونلاردان سونرا او دمیر کورکی ماراغا صابینی ایله صابین لاییب تندیره سوخوب اورانین داش لارین صافالدار . سونرا او کورکی ائشییه چیخاردیب یئنه صابین لاییب دووارا دایار . بو ایش تکرار اولار . سنگکین تندیری دووار دا اولوب اوزو آشاغی اولار . بو تندیرده یانان اودون حرارتیندن خیردا داش لار قیزیشیب چورک ایسه بو واسطه ایله بیشر . گاهدان سفارشی اولاراق سنگکه توخوما یا یومورتا ایله باشقا شئی لرده علاوه ائدرلر . سنگکین شکلی مثلث مودوندا اولار . ماراقلی دیر کی بو نوع چورکین تندیرینین آغزی دا ائله مثلث شکلینده اولوب شاطیر ایسه کورکی تندیره سالاندا اونو اییب ، یاناکی ائدیب ایچری گئچیردر .
3- کوکه : اوست سطیرلرده دئدییمیز کیمی بو نوع چوره یینده نئچه جوره سی اولار . یاغلی کوکه ، یاوان کوکه و ... آنجاق بونوندا بیشیریلمه سی ائله اوبیری چورک لری کیمی دیر تقریبا . بئله کی خمیری حاضیرلایاندان سونرا گونده ائدیب ال واسطه سی ایله اونلارا شکیل وئریب سونرا کورک اوسته سالیب ، تندیره داخیل ائدرلر . البته یاغلی کوکه لرده معمولا ورده نه ایله اونلاری صافلایارلار . سونرا بارماقلار یا باشقا بیر شئی لرله اونلارین اوستونه بزک وئرلر . گاهداندا بو گونده لرین اوستونه بیر بیز شئی تاخارلار کی تندیره سالاندا چوخ شیشمه سین لر .کوکه لرین ده تندیرلری  سنگک کیمی دیواردا اولوب آنجاق بو چورکچی خانالاردا ایشله ین لرین سایی یالنیز ایکی نفر اولار . بیر نفر شاطیر ایکینجی نفر ایسه خمیر حاضیرلایان . کوکه پزخانالارین تندیرلری معمولا 20 دانادان چوخ چورک توتار . بونلارین دا شکیل لری یالنیز بیضی ایله گیر ده نه اولوب آنجاق کیچیک – بویوک لوک لری ایسه اونلارین خمیرلرینین اندازا سینا قالیب . بو گون کوکه لرده ماشینی طرزینده بیشیریلیر. یعنی فیرلانا خودکار دستگاه لار واسطه سی ایله !
4- ساچ چوره یی : منجه ان لذتلی ، طاملی  ، هابئله یئمه لی چورک لردن دیر کی معمولا بوگونده اوز حیاتینا دوام وئریر . ساچ چورک لری آرتیق شاه سئون لر ( ائلات – ائل سئون لر ) واسطه سی ایله بیشیریلر . بئله کی اوبالارین قیراغیندا بیر اود یاندیریب اوستونا بیر گیرده نه دمیر کی تقریبا قاپاق شکلینده اولار  قویوب سونرا  خمیرلری اللری ایله صاف لاییب اونون اوستونه سریب بیر آز سونرا چئویریب اوتایی ایسه بیشندن سونرا یئره قویارلار . بو چورک لری اوست اوسته قادین لار بیشیررلر . ساچین اوستو بیر ده نه توتدوغونا هابئله شکلینه گوره بو چورک لر گیره شکلینده اولارلار . ساچلارین آلتیندا یاناجاق اود معمولا ائله بوگونده اودوندان بو طبیعی یاناجاق لاردان عیبارت اولارلار 
چورک فولکلوروموزدا :
چوره یه احترام ان اسکی زمانلاردان بو گونه کیمی اوز دورومون قوروماقدا دیر . آتابابالاریمیز چورکی یئرده گورنده اییلیب اونو گوتوروب اوپوپ گوزلرینین اوستونه قویوب داها سونرا اونو دینج بیر یئره قویموشلار . حتی چوره یین اوغونتولاریندان کئچمیشلرده دویمه ش آدلی بیر یئمک ده جورله مک له  بو واسطه ایله اونون ان خیردا تیکه لری ده ایشله نسین دئیه حورمتین قوروموشلار . حتی ایش برکه یئتیشنده چوره یه آند ایچمیشلر . بورادا کونلوم ایسته ییر چورک له باغلی بیر نئچه کئچمیش دن قالان سوزلره کیفایت ائده م .
1- چورکه ییم توتسون سنی « بیر حورمت بیلمه یین آداما دئییرلر کی بیر ائوده دوزچورک یئییب اونون حورمتین ساخلایا بیلمز »
2- چوره یه آند اولسون
3- بو حلال نعمت الهی یه آند اولسون . « طرف سوزون ایناندیرماق اوچون چورک دن بیر بالا تیکه قیرتیب اونا آند ایچیک اوزاغا تولازلایار »
